
Galería BORRÓN 4
Currículum.
CRITICAS SOBRE A OBRA

X. ANTÓN CASTRO 

O mar foi un tema recorrente e inesgotable en toda a historia da arte, foino sempre e probablemente o será. En moitos casos condicionou as linguaxes e máis alá de ser un simple contido converteuse nun nutriente conceptual que podía determinar transformacións emocionais e formais. Na culminación da citada poética dos desexos o romanticismo sublimouno ata extremos límites e con iso tanto os laquistas da corda do Coleridge de A balada do vello mariño, coma os pintores, que souberon reinventar a luz e as tebras ou unha idea simbólica da morte -véxase o espectro atmosférico de Arnold Böcklin na súa Illa dos mortos- encontraron no mar unha materia para reflexionar, para percibir e interpretaren a vida. Neste sentido o mar reflicte sempre unha maneira de afrontar a natureza e a súa necesidade para profundar no fondo sentimento de vivila como a orixe harmónica da arte, pensando que as previsións de Schelling –cuxo panteísmo reforzaba a natureza como a forza orixinaria da arte e do mundo- se foron convertendo en acordes dunha musicalidade en continua transformación, cando alguén recuperaba o sentido kantiano e ensumido da beleza, alén das historias e enigmas que agocha un cadro e o mesmo fondo mariño. 

Desde que ten memoria como pintor, e iso sucede xa desde a primeira adolescencia, Antón Sobral, que é dunha vila mariñeira por antonomasia, Marín, asociou o mar á arte e ambos os dous conceptos son indisolubles na maneira de concibir a súa ollada estética: xamais deixou de pintar o mar, nin de o fotografar, nin de o sentir. É tamén o seu modo de interpretar a natureza coas presuncións que dela tiña Octavio Paz, unha admiración recorrente do artista, non como unha substancia nin unha cousa senón como unha mensaxe e unha estrutura que pode emitir significados, pero tamén coa capacidade de humanizalo e revertelo, á fin, a unha posibilidade de linguaxe. E a linguaxe converteuse en proxecto, é dicir, no fío condutor de toda unha vida artística,

percorrida de admiracións confesadas nas súas vertentes literaria e artística, onde a poesía ocupa un lugar culminante.

Sempre citamos -e así o fixen eu mesmo nalgúns dos textos que escribín sobre a súa pintura- que dificilmente sería posible achegarse ó seu mundo sen admitir as

admiracións de Antón Sobral pola luz e os mares románticos de J.M. William Turner, John Constable e Caspar Friedrich e, por suposto, por unha boa parte da obra de Gerhard Richter, desde as súas fotografías de mariñas dos anos sesenta ata aquel que Benjamin Buchloh retrata con sinuosidades dunha natureza igualmente romántica, a través das súas longas e inacabadas series de pinturas abstractas. Pero é o ton muscular da ollada o que delata o valor do significado na pintura do noso artista e aquelas admiracións non fan máis que fortalecer o sentido da percepción do que sempre se chamou paisaxe, esa construción cultural da natureza que Antón Sobral redime en callóns harmónicos de pintura horizontal e gamas frías. Gamas violáceas e azuis ou grises e verdes, entre a intensidade branca, cores e formas que eluden a presenza do individuo: formas abstractas que permiten que se poida asociar, na actualidade, ó que se chamou postformalismo pictórico ou nova abstracción, que fortaleceu desde o principio dos anos 90 do pasado século unha nova maneira de atentar contra a herdanza kantiana do crítico Clement Greenberg e o seu planismo autorreferencial e sen historias posibles: o mundo ó que lle deron corpo toda unha saga de pintores xa consagrados, coma Bernard Frize, Terry Winter ou Jonathan Lasker, por citar a algúns. Este último lembrábanos cómo as súas pinceladas de cor, dunha certa xeometría vertical ou horizontal, eran sempre pegadas e marcas, signos universais que definían aquela superficie como un acontecemento visual que lle acababa escapando á linguaxe para delatar os seus desexos e a súa maneira de atravesar a vida. Sucede con Antón Sobral, para quen o artístico, manifesto nos últimos anos igualmente na ollada da fotografía, devén a estratexia esencial para rescatar os momentos poéticos de cada día -iso que Schelling consideraba como o gran milagre do pintor-, captar o intre e conxelalo como poema, coidando para iso, escrupulosamente, o ritmo e os tempos da lóxica do espazo de representación. Un espazo que, coma no seu caso, se pode reinventar desde a tradición herdada dun simple lenzo ou desde a emulsión que captura o ollo, a través da cámara, nos amenceres ou seráns, cando o sol se abre ou se apaga, nos días de marusía ou nos de calma chicha, cando os montes definen a distancia do mariño para marcar a situación dos aparellos. A mesma foto ou o mesmo cadro, coma en Richter, retratan mil maneiras de intuír o espazo da ollada ou a percepción da luz, o tránsito das sombras e o quebro das nubes en amplos ceos de tradición barroca holandesa que anuncian un tempo de treboada ou unha climatoloxía apracible.
Luz, tempo, xeometría e memoria son presenzas constantes e falan da secuencia

experimental destes conceptos na pintura e na fotografía de Antón Sobral. Certo que o xeométrico non é máis que o resultado esencial dun ritmo que se venta, dunha maneira libre para compor o cadro coa cadencia dun poema, onde nada debe faltar ou sobrar (a definición clásica que Matisse fixera da composición nun famoso texto seu sobre a pintura, en 1908) e é sempre o resultado do equilibrio da ollada, do culto ó perceptivo, un ritual de encadre que se constrúe da maneira na que Italo Calvino loaba as formas breves. Brevidade formal polo que estas composicións presupoñen como conciencia de estilo e pola densidade dos seus contidos, nunha vontade minimalista de loar o xa manido, pero sempre interesante less is more. Brevidade que esencializa o espazo, sen interrupcións posibles, e privilexia os horizontes e a simplificación abstracta de ceos e mares tanto como a intensidade cromática sometida ó rigor de tonalidades -intensidade da cor segundo a luz- frías e sobrias. O resultado, produto tamén dunha conciencia de estilo, é un cadro que se move na dilución do figurativo e fai contundentes as formas máis abstractas da natureza, é dicir, do mar, un mar que xa é máis ca un mar unha atalaia para reasumir os outros conceptos, antes aludidos -luz, tempo e memoria-, comezando pola luz. Esta é percibida como un filtro para observar dunha maneira diferente a realidade. É linguaxe e forma, condiciona o modo de mirar e a transformación do propio cadro nas máis variadas gradacións, desde os primeiros planos ata o fondo -fusión de ceo e terra- un horizonte ilimitado onde se perden a vista e o sol, o día e a noite, a claridade e as sombras: calidades que definen o tránsito, é dicir, o tempo, cuxa percepción é posible mercé ó movemento virtual ou representacional das diferentes luces. Así, os seus mares ou simplemente as súas ondas e os seus ceos definen climatoloxías espirituais máis que reais: o intre conxelado paraliza o tránsito no punto que considera a nosa ollada. Un fenómeno visual que atravesa a natureza na medida que alcanza a memoria para imaxinar o mundo que se agocha detrás daquela. Aí nace a historia que conta cada enfoque ou cada cadro, unha narración elíptica que estira o baleiro máis alá da nosa vista para imaxinar o mundo como un gran canto lírico ou para o presentir coma o escenario ideal dos acontecementos que cada un intúe no exercicio da percepción. 

Tremendamente subxectiva, a pintura de Antón Sobral recobra o grao de humanidade que pretendera sacarlle Greenberg, e por iso a súa aparencia abstracta e os seus mínimos recursos formais non son máis cá conclusión dun proceso maduro e experimental onde a experiencia da beleza xamais exime a conciencia de nos situar fronte a nós mesmos nun espello universal de valores complexos, aqueles que a natureza nos regala nos momentos solemnes para o noso espírito, momentos que decide o ollo cando se fai cómplice da alma e do corazón. Aquel ollo que en Bernard Noël -exaltador coma ninguén da estética da percepción desde a poesía- se convertía no espazo da ollada que era o visible, e o visible mostraba ineludiblemente a nosa lectura do mundo. Tal como sucede na pintura ou na fotografía de Antón Sobral que, á fin, devén -¿quen o dubida?- unha historia minimalizada da ollada, coa cal sempre poderemos percibir a paisaxe ideal do mundo, onde todo sucede sen personaxes baixo as leis que dita o silencio da natureza, única, emocional e dunha realidade que só imita

as posibilidades das súas continuas reinvencións. 
X. Antón Castro

Bonjour, Monsieur Sobral!

RAMÓN ROZAS

Perdéndose cara ó infinito a través dun carreiro. Dirixindo a súa ollada perdida no

medio dunha travesía polo mar. Sorrindo sobre unha bicicleta a través de Centro

Europa. Cruzando unha praza lastrada de calquera aldea de Galicia. Na mesa dun café ou fotografando unha praia do noso litoral. Mochila ó ombro, Antón Sobral fai do movemento parte do seu compromiso coa arte. O camiñante que converte ese acto nun exercicio de auto convencemento das posibilidades que lle ofrece a súa sociedade. Máis alá do mar, o mar sempre o mar, motivo recorrente na visión panteísta do pintor, Antón Sobral rastrexa a compoñente social dun mundo onde a acción do ser humano se impón á súa propia presenza. Os seus cadros, desprovistos de figuración, son un cosmos onde a natureza domina de principio a fin, co único límite dun horizonte establecido como barreira, como fronteira dun dominio eterno, aquel, que desde neno se albiscaba desde a costa do seu Marín natal. Do seu Marín eterno. De pequeno, aquel mar contíñase nas pupilas dun neno, agora, visto a través do mundo maduro e comprensible, ese mar é a explicación de moitas cousas. A consideración de toda unha vida cos ollos sempre

postos neses eternos azuis, nos fugaces verdes, nas fértiles escumas, nas caprichosas mareas, nas sinceras ondas e nuns ceos variables, compondo todos eles un universo tan diverso coma espectacular, un luscofusco de sensacións. Ver a vida a través desa lente é se cadra a mellor opción de quen sitúa neste mundo unha corte de vaidades, de fracasos morais, de traizóns á causa, en definitiva, da perda dunha ilusión que, desde os ollos dun neno e ante ese amplo mar, é completamente imposible de comprender.

Antón Sobral sempre soubo que desde ese mar se orientaría a súa vida. Moitos pasan horas ante el e descoñecen o seu valor, a súa propiedade terapéutica como

rexeneración do espírito, renovación dunha alma en ebulición. El sóuboo ben axiña.

Entón foi cando tivo a necesidade dun barco, pintouno; e subiuse a el. Foron precisas unhas fortes velas coas que atrapar o vento, e colleu uns pinceis; xa só faltaba o aire que, arrolando esas velas, impulsara a súa vida cara ó futuro. E entón xurdiu a imaxinación, se cadra a nave máis poderosa que xamais sucase os mares xa que nunca se irá a piques, nunca. Pese a cruzar mares embravecidos xamais naufragará, e sobre ela o artista, poderoso, sente que todo o que necesita se atopa a bordo desa nave.

Nesa embarcación partiu un día Antón Sobral para se facer un nome no mundo da arte, para sucar os procelosos mares da vida, para vivir experiencias, para descubrir a outros pintores, para se perder no corpo dunha muller, para mirar a xente, para aprender a facer rimas, en definitiva, para sentir que o aire salgado rompía na súa cara, que a súa barba ía rareando co paso do tempo e que a súa cabeza, a cuberto baixo esa pucha modelo 'Curto Maltés', iría configurando todo un tramado mental que camiñaría entre o amor a unha terra, a experiencia artística e a solidariedade asentada na promoción de todo aquilo que teña que ver coa cultura. Cando en 1968 o artista realizou a súa primeira exposición, e cando se van cumprir agora corenta anos de pintar océanos, pouco imaxinaba Antón Sobral que aquela viaxe ía ser tan frutífera. Corenta anos dan para pintar moitos mares, ou se cadra este sexa sempre o mesmo, reformulado a través da imaxinación e desa ollada limpa e caprichosa que xorde dos seus ollos claros. Ese mar que lle reclama unha e outra vez e do que xorden sereas que cos seus cantos o atrapan. Sereas de peitos afiados, de cinturas vertixinosas, de guedellas que descenden sobre os seus ombreiros apuntando cara a un sexo desafiante. Ante esas figuras el, que tanto ama a beleza, que a persegue sen esvaecemento por todos os recunchos deste mundo, non pode facer outra cousa que renderse. Claudicar ante a beleza. É o momento de afianzar a áncora nalgún lugar en calma, para unha vez alí asentado captar esa impresión. Un intre de luces e de sombras, todas elas recuperadas nunha ollada. Antón Sobral volve unha e outra vez sobre ese misterio insondable, que cada vez é menos misterio e máis unha verdade. A única que merece a pena, a que deixa rastros sobre a area, a que modifica un ceo, a que escuma para fecundar de novo a vida, e completar así un ciclo que cumpre corenta anos.

Verédelo creando rimas, paseando, experimentando ó camiñar. A súa cabeza, igual cá súa mochila é un fervedoiro de ideas, de posibilidades que a arte pode adaptar da propia vida. Todo é lícito á hora de explorar a creatividade do home: danza, música electrónica, cabaré, haikus, pintura chinesa, teatro, cine, narrativa, folk, videocreación, restauración… motivos para ocupar unha vida que non só depende da auga salgada para subsistir. É a plasmación dun horizonte de perspectivas que nos seus cadros se materializa na súa parte fundamental, a ollada do pintor cara á inmensidade. A ollada cara á distancia onde os nosos ollos se embarcan en algo tan vasto que, rendidos, se desprenden da tensión e brincan con esas ondas, siluetean cunhas nubes, acariñan a fina area e definen un horizonte motivado, o que Rafael Argullol denomina 'a atracción do abismo'. É a perenne ollada do romántico, e non cabe dúbida de que estamos ante un dos pintores románticos máis importantes da actualidade. Especie en extinción, que rexenera baixo a súa misión a nosa propia posición ante a natureza. Aquí é onde se evidencia a súa modernidade porque deixa nas nosas mans a resolución da obra, somos a parte que el non representa, a que completa a función, a que lle outorga un sentido pleno. O pintor sitúa ante nós a experiencia da súa ollada para que sexamos nós mesmos os que a asimilemos á nosa. Desde esa atalaia Antón Sobral ábrenos o seu mundo, convídanos a saírmos ó encontro dese camiñante que xa inmortalizara Courbet no seu 'Bonjour, Mr. Courbet!', e ó que un día podes encontrar exercitando a súa ollada de romántico dentro dun mundo real.

Captando impresións cun lapis, unha cámara ou a simple retina, para nos situar ante esa experiencia de mirar baixo unha sensibilidade sobre a que cada vez máis reflexiona o artista, moitas veces amparado nas cada vez máis necesarias lecturas de John Berger. Así é como chega ó horizonte, liña perpetua que distingue dous mundos, o visible do desexado, o da realidade e o que nós queremos que se atope tras esa división formal da obra. Os seus cadros son importantes tanto polo que mostran coma polo que agochan e Antón Sobral agocha moitas cousas, sabedor de que a nosa imaxinación é a máis poderosa arma como ser humano para o fortalecemento da nosa especie. Unha especie que necesita deste tipo de activos, de persoas que se involucren, xa non só na confección dun discurso plástico senón dun discurso social, dunha actitude de compromiso ante a sociedade e é por iso que cando o requiren non dubida en achegar a súa presenza, tanto en citas reivindicativas coma na organización de certames formando parte de numerosas sociedades culturais. Tamén participa no intercambio cultural con entidades doutros países, polo que non é raro velo cada ano partir cara ás máis variadas paisaxes, levando, non só a súa obra senón a de varios dos seus amigos, territorio este da amizade abonado ó máximo por quen sabe que na vida é imprescindible dispor de fortes agarradoiras para as tempestades, investigando na exploración de novas visións para seguir medrando, para seguir enchendo esas velas da imaxinación con diferentes perspectivas procedentes doutras terras.

Este 'flâneur' contemporáneo, amante ata a extenuación da obra de Turner, quen se non, ama a vida, pero sobre toda ama a beleza, ata o punto de se desafiar a si mesmo no día a día, para alcanzar o seu cadro máis belo, o seu horizonte máis fermoso, a súa tempestade máis doce, a súa brétema máis cálida. En definitiva, buscando esa pintura que o reconcilie cunha vida recollida dentro dun mar que xa non se ve igual que cando de neno se asomaba a ese infinito para ver o espello onde se contiña a vida de quen atopou na pintura a maneira máis íntima de se enfrontar a ela. De sentir paixón pola beleza.

